
svAnubhUtiprakAshikA

స్వానుభూతిప్రకాశికా

గౌరీపతిపదభజనక్రకచవిలూనైకవిషయపాశోఽహమ్   ।
దేశికవరకరుణోదితపరజీవాత్మైక్యతత్త్వబోధోఽహమ్  ॥ ౧॥
ప్రశమితనిజమాయోఽహం  ప్రగలితజగదీశజీవభేదోఽహమ్  ।
ప్రత్యగభిన్నపరోఽహం  ప్రవితతసుఖపూర్ణసంవిదేవాహమ్   ॥౨॥
సముదస్తాశ్రమకోఽహం  విధ్వస్తాశేషవిధినిషేధోఽహమ్ ।
అస్తమితాహన్తోఽహం నిస్తులదృగ్రూపవస్తుమాత్రోఽహమ్   ॥ ౩॥
సాక్ష్యహమనపేక్షోఽహం పక్షవిపక్షాదిభేదవిధురోఽహమ్ ।
సూక్ష్మోఽహమక్షరోఽహం మోక్షానన్దైకసిన్ధురేవాహమ్   ॥ ౪॥
కూటస్థచేతనోఽహం  కుక్షిస్థానేకలోకకలనోఽహమ్  ।
ఏకోఽహమవికలోఽహం కేవలసన్మాత్రసారభూతోఽహమ్  ॥ ౫॥
వేద్యోఽహమాగమాన్తైరాద్యోఽహం  సకలభువనహృద్యోఽహమ్ ।
విభురహమనవద్యోఽహం శుభతరభావోఽహమప్రభేద్యోఽహమ్  ॥౬॥
శుద్ధోఽహమద్వయోఽహం  బుద్ధో ముక్తోఽహమద్భుతాత్మాహమ్ ।
శోధితపరతత్త్వోఽహం బోధానన్దైకమూర్తిరేవాహమ్  ॥ ౭॥
శాన్తోఽహమాన్తరోఽహం సన్తతభాతోఽహమన్తకారోఽహమ్ ।
శమితాన్తత్రితయోఽహం  శాశ్వతవిజ్ఞానసమరసాత్మాహమ్  ॥౮॥
అజరోఽహమవ్యయోఽహం నిజమహమనిశం స్థితోఽహమచలోఽహమ్  ।
అవబోధైకరసోఽహం  కవివరసంసేవ్యకేవలాత్మాహమ్ ॥౯॥
నిస్త్రైగుణ్యపదోఽహం  నిష్క్రియధామాహమప్రతర్క్యోఽహమ్  ।
నిరవయవోఽహమజోఽహం నిర్మలనిర్వాణమూర్తిరేవాహమ్ ॥ ౧౦॥
నిరవధినిజబోధోఽహం నిరుపమనిఃసీమసత్త్వమాత్రోఽహమ్  ।
పరమానన్దఘనోఽహం  పరశివ ఏవాహమనిశమభయోఽహమ్ ॥ ౧౧॥

స్వానుభూతిప్రకాశికా

ఇతి శ్రీసదాశివేన్ద్రసరస్వత్యా   విరచితా స్వానుభూతిప్రకాశికా  సమాప్తా ।

